
Transcription
[A7v] L’amant qui dechassé seroit
De l’amour qui fort le tourmente.
Par quoy vous dy, ma dame gente,
Que se de vous je n’ay confort
Briefvement j’en recepvray mort
Dont aprés serez dolente.
La Dame
Chevalier, oyez mon entente:
De me parler ce langaige
Point je ne vous trouve saige,
Car on ne doibt mye muser
En lieu où l’on veult abuser.
Pour ce vous pry par courtoysie:
Ne me requerez villennie,
Allez ailleurs vous enquerir
Où vous pourrez amye querir.
Point en moi ne l’avez trouvee,
Car je seroys deshonnoree:
Trop je redoubte le parler
D’aucuns qui se veullent vanter,
Car incontinent que faict ont
Tout leur plaisir, tantost le vont
Reveller à lung et à l’autre.
Par quoy vous dy sans nulle faulte
Qu’on ne ce scet en qui fier.

